
1уьйранна малх г1ушлакхе хьалабелира лаьм- 
нийн басеш, аренаш, хотеш серла а йохуш. Цуьнан 
йовхачу з1аьнарша екхначу буса таь1начу акъареш- 
ций, тог1ешций юькъачу баца т1е диллина тхи дакъош, 
дайн дежийлеш т1ехь, г1ийла кхехкачу яй т1ехь сан- 
на, к1айчу 1аьнаран xlo дара г1аьттина. Малх т1аьхь- 
т1аьхьа къегаш, дарин бос а бетталуш, хазлуш яра 
аренаш. Къаьсттана хаза гора х1инцца лакхаяьлла- 
чу баца т1е кхаьчна, сутара дажа доьллачу, цхьацца 
гуларш а хилла дохкучу эсийн ж1уганаш. Церан шар- 
делла ц1ен-хьаьрса баккъаш, куьзган чохь малх санна, 
лепаш догура. Эсий чо тоха доьлча, мерз-мерза буц а 
кхоллуш, тог1и чу дирзира. Хин йистонца йолчу тог1и 
чохь, юкъ-юкъа кхуран 1индаг1а а 1уьллуш, дайн-ший- 
ла xlo лаьттара де дохделча а. Малх, ша делкъанга 
баьлча, «Горгачу лома» буьххьера чу хьежа белира, 
ткъа эсий дерриш тог1ичу гулделира.

Хьамзат, ша йоьшуш йолу книжка, цГеххьашха, бай 
т1е охьатесна, д1а-схьа а хьожуш, ша т1е хиъна 1ечу, 
малхо багош 1аржбелла, хенан йохалла ах лаьттах ба- 
хана 1уьллучу чхора т1ера хьалаг1аьттира. Иза вара 
дейтта-пхийтта шо хирдолуш, хьийкъина, хан йоцуш 
дег1 даьккхина эрдолуш к1ант.

Ирах1уттушехь, вегавелла шен белшех кхозу 
к1айчу гатанан куртка чхор т1е охьа а йожийна, 
ладуг1уш, тог1е ломехьа хьуьнах хьалакхеттачухьа а 
вирзина, соцунха хилира иза.

Цигара охьа хезаш дуткъа, к1езашха эран аз дара.
Хьамзатана дукха гена воццуш, Хулхулу чохь, 

докун а, моун а коьллаш юххе хиъна, къарзйина г1аж 
еш вара цуьнан накъост Саь1ид.

Ерриге ойла шен г1аж хаза хилахьара аьлла яра 
Саь1идан. Цунна дика хаьара делкъан хенахь эсаш- 
на цхьа а кхерам экханера боцийла.

Эран аз т1аьхь-т1аьхьа хьун екош, марсадуьйлуш 
хетара. Таханаллац иза, эсаш юххера а даьлла, оцу 
тайпана лета ца хезнера Хьамзатана. Цунах цецваьл- 
ла, ойла йора цо.

«Иштта летара-кх толлуш Макшерипан эр а», — 
дагадеара Хьамзатана. Макшерип ненан ваша вара 
Хьамзатан. Пеххьачу динах лур дацара цуьнан эр. 
Цо дина, Макшерипа яханчу б1аьста делла дара 
Хьамзатана к1еза. «Сан а хир ду, Макшерипан сан­
на, толлуш эр», — сацам бира Хьамзата и далош ша 
вог1уш.

— Саь1ид! Саь1ид! Ладог1ахьа! — аьлла, воккха- 
веш мохь туьйхира Хьамзата накъосте. — Хьанна ле­
та техьа Барза?

Башха кхуьуш воцчу Саь1ида, бен а доцуш, жоп 
делира:

— Эцца моьлкъарчий хааделла хир дара цуйна-м, 
дохдала малхе девлла. ТГулгаш т1ехь.

— Ца летара иза моьлкъарчашна-м, — аьлла, ло- 
мехьа хьалавелира Хьамзат.

— Мича воьду хьо? — чуьравелира Саь1ид.
— И х1ун ду, хьажа воллу-кх.
— Со а вог1у хьоьца!
— Ма дика вог1у! Эсишка мила хьожур ву вай- 

шинна? Кхаьрца сацал хьо! Со х1инцца...
Хьуьна юххе кхочуш Хьамзата, саца а сецна, ла- 

дуьйг1ира. Барза х1инца а леташ дара. И лета хезза- 
чу, аьлла, ломан ирхонах хьалатасавелира иза. Амма 
хьуьнна т1е кхаьчча ца волура. Мокхазан шерачу 
экъанаш т1ехь когаш шершаш, виълар а вуьйлуш 
яккха езара ирхо.

Иаьххьара а цхьа гола йисира хадо. Пен санна, 
ирах эр долуш, шера яра иза. Цунах тасавалале ди­
ка сада1а дийзира. Хьамзат хазнеха санна, к1адвине- 
ра халчу некъо. Уче санна, ломах схьа а еана йоллу- 
чу шуьйрачу экъан т1ехь хьаьж т1ерий, б1аьргеххий 
хьацар д1а а доккхуш, сацавелира иза.

Г1ийз-з-з, г1ийз-з-зехь, гена доцуш ц1ийзар хези- 
ра. Ладоьг1ча, летачуьра сецачу Барзин ц1ийзар хе- 
таделира и Хьамзатана. Цхьа х1ума-м ма ду xlapa, 
аьлла, хьаьлаиккхира иза. Ша муха тосу ца хууш, и 
ира гола т1ехьа а тесна, хьуьн чу вуьйлира к1ант,

Барза ца хиллера экхано хьийзош. Экханна т1аь- 
хьа даьлла Барза хиллера иза. Хьамзат аьттехьа кхо­
чуш, иза тосавелла, цунна дуьхьал а хьаьдда, некха 
т1е когаш тоьхна, юханехьа а дедда, ц1ийзаш, цхьа- 
на лекхачу попах хьала тасаделира ж1аьла. Попа ул- 
ле а вахана, хьала хьаьжира Хьамзат. Цкъа юьхьан- 
ца попа т1ехь б1аьрго схьалоцуш х1умма а дацара 
гуш.

Т1аккха Хьамзатана герга а деана «хьуьлла, ца 
го хуьна?» — бохуш санна, к1егар а хиъна хьежан 
Барза а делира. Поп, бохь луьста, г1ад шера, лекха

бара. Хьамзата, маха лохуш санна, леранна кхерстабо- 
ра попаца б1аьргаш. Эххар буьххьерчу шалгу гона 
юккъехь, хьаргГанан басахь стомма ц1ога а долуш, 
олладелла 1ечу жимчу экхан т1ехь севцира уьш. 1Пе- 
ко яцара иза Барзас эккхийна попа т1е даьлла сал- 
лор хиларан. Хилча х1ун дара?

Хьамзатехь деккъа шен ши куьг доцург х1ума 
дацара.

— Х1ойт, дависа х1инца соьгахь йоцу топ, со 
к1ант вацара-кх ас хьох полла ца бичи! — аьлла, вист- 
хилира иза, саллорна п1елг а ластош.

Важа, и хьаха ду ца хуьлу бохуш санна, шиэн ке- 
гийн б1аьргаш керчош Iapa, шек а доцуш.

Дан х1умма а дацара цунна Хьамзатан.



Саллоре т1аьххьара г1ийла б1аьрг тухуш хьала а 
хьаьжна, хьаьстина, хьаьгна Барза т1аьхьа а х1оттий- 
на, хьуьн чуьра аравелира Хьамзат.

Ша хьала ваьллачу лар т1ехула охьавосса безам 
хилла, хьалха садо1уш шена дуьхьал нисъеллачу гоьл 
т1е а веана, охьалахвелира иза. Юххе охьа Барза а 
хиира. Цунах б1аьрг буьзна вара Хьамзат. Цо ша жи­
ма делахь а, шегахь эран амал гайтира тахана.

Иза дара Хьамзата, коьрта лоруш, сатийсинарг.
— Вайшинна юха а карор ду хьуна иза-м. Дукха 

дохе ма хьийза хьо. 1а долале ас сайна топ оьцуьйтур 
ю, хьо доккха а хир ду! Т1аккха вайша дера дуьллуьй- 
тур ду хьуна акхарошка! — аьлла, Барзин букъах 
куьг туьйхира Хьамзата. Оцу дешнийх шиэха саму- 
къаделира ж1аьлин.

Хьамзат 1ачу мерера, кераюккъехь 1уьллуш сан­
на гуора ерриг аре. Кховдийча куьг кхача мега моьт- 
тара ша винчу хьомечу юьрта: лерана хьоьжара иза 
лекхачу беша юккъехь дохкучу кир тоьхначу ц1енош- 
ка а, шуьйрачу урамашкахула лелачу кегий хетачу

адмашка а. Къаьсттана алсам адамаш гора юьртана 
уллохь йинчу ферме боьдачу новкъахь.

«Уыи — хьелиозархой бу» — дагадеара цунна, и 
бакъ а дара. Хье ца луш йоккха чан елира урамехь, 
колхозан бажа ц1а бог1уш.

«Сан бажа... Сан рема», — велакъежира Хьамзат.
Масане эса кхиийна цо xloicxy кхаа шарахь. Х1ин- 

ца гурахь кхин а кхуьур ду тоьллачу xlyx, дикачу 
дилхалахь дерш. Маса етт хир бу сан т1аккха бежехь?..

«Со-м дешархо вара, хьалхе ду колхозехь къахье- 
га, сайн каникулашкахь сайна ма тов лела вай со», — 
бохуш, кхерсташ ца лелара Хьамзат, ша сада1а д1а- 
хецча.

XIop аьхка колхозан эсий дажон воьдара. Воккха- 
вейла дара цундела Хьамзатан шен балхах.

«Х1е-х1е-х1ей! — бохуш, мохь бетта велира оцу хе- 
нахь, накъостана сагатдина, Саь1ид. — Хьамзат! Хьо 
х1ун деш ву? Х1ун карийна хьуна цигахь?»

«Х1инцца-а-а! Охьавус-су-у!» — жоп луш, мохь 
туьйхира Хьамзата Саь1ида. Амма хьалаволачул хала 
дара охьанехьа ван. Д1абиллина ког ца соцура. Экъан 
т1е баьлла корсам, орам гомах болуш, бух атта болу- 
ра. Цкъа шаршахь, юха метта х1оттале цхьанхьа 
кхетта ваьржар вара. Саь1ида, ира-кара х1иттош а, хье- 
хамаш беш a, rlo дора накъостана:

— Сих ма ло! Аьтту arlop билла ког, цигахь зуьгал- 
ге ю экъа. Хьожу-уш восса!

Хьамзат лазаварна кхоьрура Саь1ид.
Чувоьссина воллуш, лег1ино-о экъа йолуш меттиг 

яра. Цу т1ехь шаршарна кхоьруш, лекха бол-болчуь- 
ра корсам а лоцуш, охьаоьхура иза. Щеххьашха, ша 
т1ехь санна, берриг корсам а айбина, чутекхира. Цуь­
нан ирсана санна, и экъа цхьана ц1ийнан чоьннал йол- 
чу меттехь кхачош яра.

Лаза ванний а ца вира иза, цхьа там болуш, г1ай-

би т1ехь санна, корсама т1ехь чу а веана, ниссачохь 
сецира. Амма, хьала а г1аьттина, у санна йолчу экъа- 
не юхахьаьжча, цхьа тамашена х1ума дайра цунна! 
Экъан т1ехь, яздича санна, тайп-тайпана тачанаш: 
цхьадерг — йозанах, хьаьркийх, важадерш-акхачу 
а, кера1амийначу а динатийн суртех тера.

Дика хьаьжча, цхьана адмаша т1ехь леррана 
къахьегна хеталора экъа.

— Маца? Хьан?
И хаан дезаш ду, аьлла, ша шеца сацам а бина, 

Саь1идана т1е веара Хьамзат. Барза шен орцахочул 
хьалха доьссинера охьа. Х1инца юьстах даьл-даьлла- 
чу эсана а леташ, шен г1аролехь 1еш дара ж1аьла.

Саь1ид, къайллах накъосте а хьожуш, жимчу уьр- 
саца, цхьацца гома хадийна чкъор нисдеш, г1ожан 
куц дохуш воллура. Х1инца, Хьамзатана кхерам т1ех- 
баьлча, и хьовзор марзделла, дагах гилгаш дуьйлура 
цунна.

— Цхьа а экха дисин техьа оцу орцахь? Бай майр- 
ра лелан мегар ду х1окхул т1аьхьа кхузахь! Bopxl 
ломал дехьа даьлла хир ду массо экха!

Хьамзат, хьажа юккъе шад а х1уттуш, вистхилира:
— Хьо велахь а, Барзас цхьа т1еман олхазар доц- 

чунна, дуьне-м гатдийр ду царна, ша жимма доккха 
хилахь. Хуур дара хьуна, цо попа т1е тесна саллор 
дайнехь! Tie хьуна ма моьтту, эрна вахана а ца хил­
лера со оцу орцах!

— Хаьа суна-м, дехкашна тебачу саллорна т1аь- 
хьаваьлла хьо леллий! — 1оьттира юха а Саь1ида. 
Хьамзат, шена ца хезначуха, накъостана хала ца 
хетийта сацавелира, вист ца хуьлуш.

Суьйренца эсий, дика са а даь1на, хьалаг1евттина 
дажа дуьйладелира. Шедичех цхьа наггахь-м х1инца 
а дара 1илла лууш. Уыи а, шина 1уьно, маьхьарий 
тоьхна, хьалаг1овттийра.

Малх, чубуза герга бахана, ц1ийлуш, охьалахбе- 
лира. Эсий, дуьзна, туьппилгаш санна а хилла, ц1ехьа 
сатесна новкъа охьаде1ара.

Саь1ид шен г1уллакхаш чекхдевлича, Хьамзатана 
уллохьа а г1ерташ, хеттаршка велира:

—: Хьайн денсара дийца, Хьамзат, хьайна гинарг!
Хьамзат, ц1а лахка безам болуш, эсий т1е горг- 

деш вара. Цунна, rlo деш, шен къорза г1аж а ловзош, 
эсашна гуонах Саь1ид а хьийзара.

Цкъачунна къамеле вала ца кхиавора и шиъ. Эсий 
новкъа девлича, Хьамзата доцца дийцира шена дай- 
нарш.

Х1умма а газчу Саь1идана дагахьбаллам хилира, 
Хьамзатаца ша вахана вацарх.

— Т1аккха воьдуш, оьш-оьшург а эцна, цхьаьний 
rlyp ву вайша, —• бартхилира цаьршиннан.

Юьрта юххе кхаьчча, эсий, ловза а лелхаш, ида 
девлира — суьйранна лучу шуьре сатесна хир дара 
цара.

Шина 1уьнан а дийзира болар эца.
Шен хеннахь т1аьхьа ца кхиъчи, цхьаъ вукхунах 

къаьста хала эсий, меттигашкахь кега а лой, хала 
хуьлура фермехь д1анисдан. Делахь а шайн-шайн ц1е- 
раш яра церан техкина: «Дебей», «Седей», иштта кхин- 
ний, х1оранне а дика евзаш. Цкъа а ца тилалора ши 
к1ант уьш дог1-дог1учу д1атардан. Эсий лаьттийлеш 
хаза ц1ена хуьлура, и кхачам хилар ч1ог1а лардора 
Хьамзата. Массо к1аре хьожуш чекх а волуш, шен- 
шен метте уьш д1а-а нисдой, кегийчу нойш чу а ют- 
туш, дукха хан йоцуш яьккхина, шелйина шура мало 
вулура иза эсашна. Саь1ид, шелъян х1отткйнчуьра 
шура т1екхоьхьуш вара.

Оцу т1ехь белхан де чекхделира.
Хьамзат ц1а кхочуш, екхаелла дуьхьал елира цуь­

нан нана Маржан.

Тахана, цхьа х1ума хилча санна, г1ийла хийтира. 
цунна к1ант.

— Муха делин де чакх? Могуш дарий эсий?
Хьамзата, цуьнан дагара хууш, вела а велла, жоп

делира: «Ма кхера хьо, нана! Де дика чакхделин! 
Сингаттам болуш х1ума дац! Цхьабакъду, Барзас шен 
мехалалла-м гайтин су на. Дуьне марздинера кхуо 
тахана саллорана. Дика эр хир ду кхуьнах! Ткъа 
важадерг — ас т1аьхьа дуьйцур ду хьуна. Цкъа дагахь 
доллучуьра цхьа дехар дайтахьа хьайга, мама?»

— Дехьа, дукхавахарг!
— 1а дуолале цхьа топ эцахьа суна! Таллархочун- 

на эраца топ ма оыну!
Хьамзатан цхьадолун лаарш гена довлале д1адер- 

зош йолу нана ойлане хилира эццахь. Цхьаболчу на- 
нойн 1едалх ца ешара Маржан. Дикачух а, вочух а 
доьзалхо кхето хууш яра иза.

Ойла йина-а, жоп делира нанас к1антана:
— Дика ду, со цкъа Маких дагаер ю. Цуьнга хьан 

Барза а 1амадойтур ду вай талла. Топ-м хала яц. А с 
хьо талла 1емачахьана оьцур ю! Кхочушхуьлий цунах 
хьан дехар?

— Хуьлу! Муха ца хуьлу?! — ненан аларх кхаъ- 
хилла, Маржанна маракхийтира Хьамзат.

2
ДГаэхара денош.
Денна кханеш йохку ши к1ант, х1инца а вахаза 

вара язйинчу экъан т1е. Нахалахь «Хан тоьхна гола» 
ц1е яра и 1уьллучу меттиган.

Макшерипа дийцарехь, дукха хьалха заманашкахь 
язйина хиллачух тера дара иза. Цо шен дендега йий- 
цийтина, цуьнга шел хьалхарчара хьехийна, кхеран 
варх1а а дегара охьайог1ура цуьнан истори.

— Хьалха заман чохь эрг1истой ц1е а йолуш, 
цхьа къам даьхна куц ду кхузарчу меттигашкахь. 
Цаьрца Мохк къуьйсуш, дуьххьара Шотойн лаьм- 
нашкара еанчу цхьаьна жимчу нохчийн тобано, т1ам- 
ца шега царна х1ума далур дацар лерина, цхьацца 
х1илланашца бовдийтинчух тера ду уьш х1окху мах- 
кара, — бохуш, дийцира Макшерипа, и экъа язъяр цу 
тобано динчу х1илланех цхьаъ хетарера тидамаш а 
лоьцуш.

Цу дийцарца доьзча, экъа цхьа къайле шеца йо­
луш яра, Цуьнан ойла йора шина к1анта тахана а, 
мила кхуьур вара-техьа цуьнан дуьхе, бохург дагахь 
а долуш.

Де, цхьа 1у воцу жа санна, яьржина мархаш а 
йолуш, тевназа аьхна дара.

Хьамзат, Саь1ид, бай т1е а таь1на, хабар тасадел- 
ла воллура. Гена доццуш дежаш долчу эсашна хьал­
ха хиъна, сема Барза a Iapa.

— Стенга хьоьжу вайшиъ? Со-м вац хьан дагахь 
долчух кхеташ? Дийцахьа, х1ун ду вайшинна нов- 
къарло еш дерг!? — бохуш, хеттарш дора Саь- 
1ида.

— Саь1ид! — аьлла, эххар вистхилира Хьамзат, 
ладоьг1на-а. — Вайша, башха сихвелла, цигахь кхо- 
чушдан х1умма а дац. Парг1атехь rlop вайша цига, 
бохуш Iapa со-м. Tie ас Маржанна дош ма делла. 
«Хан тоьхначу гоьл т1е» Макшерипца бен ца вахан. 
Ткъа иза х1окху деношкахь кхуьуш вац. Колхозан 
цхьа г1ишло ечохь болх беш ву иза. И йина яьлча 
бен цуьнан цхьанхьа волийла дац. — Юха, сецна-а, 
т1етуьйхира цо: — Хьуна иштта сиха цига вахан 
лууш делахь, со сарахь Маких кхетар ву. Т1аккха 
цхьа1 дер вайша!

Дешан маь1на сиха дечу Саь1ида юха а реза во- 
цуш эккхийтира: «Цуьнга хьоьжуш ваьлла вайшиъ-м

xIoKxy хене а. 1ийр ву-кх х1ета вайша аьхке д1аял- 
лалц!»

Оцу дешнаша т1аьххьара а меттахваьккхира Хьам­
зат.

— Дика ду! — элира цо, сацам боллуш. — Со-м 
делла дош ца дохон г1ертара. Делахь, кхана rlyp ву 
вайша цига! Къайлах бан беза кечам. Хиъча вохуьй- 
тур вац вайша, охьа а хецавелла, цхьанхьа лазаварна 
кхоьруш.

Йоцца план х1оттийра царшимма хила безачу ке- 
чаман. Керахь, т1ехь яхьан езарг яьккхира билгал. 
Новкъа валар, — малх кхетале, син белгало йоллуш, 
массо а вижина волуш, хилийтар сецира.

Суьйранна, 1аржъелча, жомг1а а, бел а, лами бан 
г1ожмаш а, машшаш а эцна, эвлан йисте а вахана, 
уьш д1а лачкъийра яраш юккъе. Цигара ц1а веъча, 
чохь йовха ю аьлла, бехказло хьовзийна, и шиъ, уча 
мотт биллина, вижира охьа. Шаьшшинца дахьан тет­
радь, къолам диллира г1евланга.

1уьйранна Саь1ид велира хьалха сама. К1ур баьл- 
ча санна, йоькханен марха а тесна лаьтта стигал сер- 
лаяла йоьллера, седарчий нилха а девлла.

— Самавала! — белшех муьшка йира Саь1ида 
накъостана. Хьамзата хьем ца бира самаволуш. Ша 
б1аьргаш боьллушехь, стигала хьала а хьаьжна, са- 
даьржаш гича — «Кечло! — олуш, хьала а г1аьттина, 
т1е х1ума йоха сихвелира иза. К1адо Саь1ида а ца йи­
ра. Халла хезаш, вовшашка луьйш кеч а велла, бай- 
беш ког буьллуш, лечкъина кех а ваьлла, шаьшшиммо 
эвлан йисте баьккхина некъан г1ирс схьа а эцна, 
дуьхь-дуьхьале лоьцуш, юм ийцира шина к1анта. 
Кху шинна ца гуш, т1аьхьатасаделла Барза а 
доьдура.

Лома юххе xlapa шиъ кхочуш, яй ц1ийелла малх— 
бале серлаелира. Сихо ечохь дара г1уллакх.
14



Хьамзат цхьацца ког а буьллуш, наггахь юха хьо- 
жий накъосте вист а хуьлуш, хьала воьдура ирхох. 
Юьхьенца къар ца луш, шен ма хуьллу т1аьхьа rlep- 
тара Саь1ид. Иштта, ирхо шарлучу кхечира х1орш. 
Кхузара текхний бен ког баккхалур бацара 
хьала.

Саь1идан т1аьхьависан дийзира. Хьамзат шен ке- 
рарчу цхьана белаца, кхиболу г1ирс Саь1идехь битина, 
хьалатаь1ира. Бел летачохь ког таса киртиг йоккхуш, 
шерачохь виълар текхаш. Сих-сиха Саь1иде муш 
кхуссуьйтуш, цуьнца шайн г1ирс хьала а оьцуш. Цу- 
нах rlo хуьлуш, т1аьхьа Саь1ид а г1ертара.

Кхоч-кхочуш экъан т1е кхечира ши «турист».
— Гой хьуна? — элира Хьамзата накъосте, къаь- 

сташ долчу йозан т1е п1елг а хьажош.
Корсам д1абаьллачу экъан т1ехь хала хир дара 

сацавала. Иза хууш беанера кху шимма лами бан 
г1ирс: ши г1аж а, машшаш а, жоммаг1а а. Хьамзата 
сиха г1ожмашна жоммагГица киртигаш а яьхна, т1е- 
г1анийн метта муш а боьхкуш, лами бира.

Пен санначу берда т1ехь лами то а бина, дика 
д1а а х1оттийна, экъан т1ера йоза схьаэца шаьшшиъ 
кечлуш ирхонах хьаьла г1ертачу Барзех б1аьрг кхий- 
тира шина кГентан. Биллинчохь ког ца соцуш, чутек- 
хаш, хьала ца кхачалора иза.

— Дало ц1а rlo! — юха човхийра Саь1ида ж1аьла.
Амма ц1а rlo бохург цу хичех х1инца цкъа хир

долуш дацара Барзица. Мичхьа билличи бакъахьа 
дара-те ша ког бохуш, хьаладоладала бакъе лоьхуш, 
д1а-схьа уьдура иза.

Хулхулон басеш гуттар къагош х1инца дуьнен чу 
яьржира маьлхан з1аьнарш. Ламанца шийла xlo а 
ловзош, тайна, хаза яра 1уьйре.

— Со валлалц ахь ламий сацабе,—Саь1ид бухахь а

витина, хьала а ваьлла, экъан т1ера йозанаш схьаэца 
х1оьттира Хьамзат.

Иза къолам буйнахь лелаш вара. Цхьа а зарал 
к1ел ца юьтуш тетрада т1е яьккхира цо экъа. Ша ма- 
ярра. Ша ваьлча, лаьррана йозане б1аьргтоха Саь- 
1ид валийтира цо лами т1е.

— Вайшиъ гурахь школе вахча, дийца xlapa баш- 
ха х1ума ду. — Шена дайначух тамаша беш, охьавоьс- 
сира иза экъан т1ера.

Юха, шаыншимма ц1а бахьан беза г1ирс д1а а 
хьарчийна, новкъа велира. Xlapa шиъ юьрта кхочуш, 
балха даха арадуьйлуш дара адамаш. Юьртана ген- 
на арахь бежаш гора колхозан бажа а. Эсий арадоху 
хан а т1екхаьччера.

Хьамзат, Саь1ид меттахь ца карийча, сел 1уьйрре и 
шиъ ловза вахана моьтташ, довдан кечъелла яра 
Маржан.

Нана чуьраеръюйла хууш, ч1ог1а кхоьруш керта 
веара ши к1ант. Цаьршиннан ирсана санна, т1аьххье 
керта Макшерип кхечира.

Маржанан багах дош далале вистхилира иза:
— Кхаршинна дов ма делахь! Со цхьаьна волуш 

санна, чакхдаьллий хаьа суна кху шиннан г1уллакх. 
Даймохк безна ца 1еш, бовза а лаьа кегийрхошна! Су­
на хаавелира xlapa шиъ эвлах волуш. Ц1а ван хьевел- 
ла меттиг хилахь, т1аьхьа rlop-кх аьлла, д1авахийти- 
ра. Xlapa шиъ, цхьа-дика ц1акхечин! Со реза ву кху 
шинна! — белшаш егийра цо, Маржанна хьалха воьх- 
на хеталучу шина «туристан». Гуттара х1азарш деш 
хьийзара г1аддахана хьесталучу Барзин ц1ога.

— Ой, хьо а даханера кхаьрца? — аьлла, к1езан- 
на т1евирзира Макшерип. Хьажал цуьнан сирлачу 
б1аьргашка! И стомме меженаш! Хьо-м борз ю, хьуо 
ма ярра! Тоьар ду кхуьнан кхабар! 1амо деза хан х1ут-

туш лаьтта кхуьнан. Со кестта болх бина волу. Иаккха 
хьовсур ду вай кхунах х1ун хуьлу!

Хьамзатан юьхь екхаелира, и хазахетта.
Маржанан оьг1азъяхар а дастаделира.
— Вало х1умаяа шаьшшинна! Де долу! Эсий хир 

ду, дажа даха сиха...

3

Юххе г1ертара гуьйре.
Эсий дика кхиъна дог1ура. Кегийчу г1абакхийн 

т1емех тера ма1аш а евлла, эсийн ларданера довлуш 
дара уьш.

Хьамзат воккхавийна а ца волура, дуьххьара шена 
«Элаи» б1аьштига т1ехь, чуьппалгаш санна, ма1анийн 
юьхьигаш тосаелча.

Воккхачу 1уьне эсий д1алун хан яра герга г1ертарг. 
Дика дакъа дара иза колхозехь. Цхьаьнна а хир да­
цара кхин хьийкъиний, тоделлий эсий. Цундела са- 
мукъадолура Хьамзатан т1екхочуш лаьттачу гуьйре- 
нах. Цуьнца цхьаьна дагайог1ура школе воьду хан а. 
Аьхкано шена к1езиг байна дешаран накъостий rape 
сатеснера цо. Каникулашка ма хийццин экскурсеш- 
кий, колхозашкий д1асабекъабеллера берриш а.

Керлачу дешаран шарахь вовшахкхетча дийцан 
х1умнаш 1аь1на хир дара х1ораннан а. Ша дуьххьара 
школе воьду де дагадеъча, Барзина т1ехь соцура Хьам­
затан ойла. Цунна дика хаьара, ша цунах лаьцна 
дуьйцудерш берашна боккха кхаъ хирг хилар.

Барзех х1инца к1еза эр дацара цхьаммо а. Доккха 
эр хиллера цунах. Массо меже юьзна, ницкъ боьсси- 
нера цуьнан дег1е. Хьамзатана т1аьхьа г1оьртий, наг- 
гахь з1ен хадош, дихкинчуьра хеца а лой, хьуьнах 
талла даха г1ертара иза. Амма Хьамзата хьостий, ха­
ла кара а даладой, д1адоьхкура.

2 С. Гацаев 17

Макшерип гучу ца волуш, дикка денош д1адевл- 
лера. Цхьана 1уьйранна Хьамзат х1умаяан охьахууш, 
веана не1арге х1оьттира иза.

Цунах б1аьрг ма кхийтти Макшерип Барзега хьа- 
жархьама веана хийтира Хьамзатана.

И бакъхилар билгалделира цуьнан хеттарш ма 
хеззи:

— Сахьийзадой Барзас? Дукха дарста-м ца дина 
ахь иза? Дерстича, ловзар бен дагахь ца хуьлу зра- 
на! Хьажийтал со цуьнга.

— Цхьа к1ира а ду ас цунна дуззал доьша ца 
лун-м, вайша кесталха талла водахь а бохуш, — элира 
Хьамзата, Макшерипана хьалха а волуш.

Делахь, хьаха веза вайшиъ цо пхьагал муху лоцу 
хьажа, олуш, Барзех б1аьрг тоха, Хьамзатана т1аьхьа 
аравелира Макшерип.
18

Эццахь бартхилира цаьршиннан дуьххьара тахана 
Барза «талла» арадаккха.

Шаьшшинца Барза а эцна, эвлан йисте вахара xla­
pa шиъ. Макшерипа хьехар дира Хьамзатана, цо дан 
дезачух лаьцна. И кхочушдеш, цхьана еа-пхеа мино- 
тана юьстах а ваьлла, Макшерипа лелориг Барзина 
ца гойтуш д’уьхьал а ваьлла, иза ледеш, хьестаран 
сурт х1иттош, лаьттара Хьамзат.

Оцу хенахь Макшерип, бацах юьзна пхьагалан 
ц1ока шерачу охьа а йиллина, цунах тесначу т1ерган 
юьхьиг буйна а йоьллина, цхьана к1ог чу д1алечкъира.

Иза къайла ма велли, Барзина юххера д1а а ваьл­
ла «Ссуь! Ма яхийталахь, Барза», — аьлла, мохь туьй- 
хира Хьамзата.

Оцу дешнаша меттахдаьккхина Барза, ша долч- 
чохь тоха а делла, ши лерг дуьйсина, соцунха хилира

цхьана минотана. Юха бай т1ехула едда йоьду «пхьа- 
гал» гина, б1аьрган нег1ара тухучу юкъана шозза- 
кхузза кхоссаделла, цунна т1аьхьа а кхиъна, иза 
хьекхо дуьйлира Барза.

Кхин хазахетар ца дисира Хьамзате дан. Ша 
волччохь ирахлелхара иза воккхавеш.

— Иштта хила деза эр! Ире долуш хилла хьо, 
Хьамзат! — аьлла, т1ехьаьдда Барзера пхьагалан ц1о- 
ка схьа а яьккхина, цунна жижиган т1ус тесира Мак­
шерипа.

— Вон ца йолин Барзас юьхь-м, Хьамзат. Цхьаь- 
на да1ам лаца rlyp ву вайша кхуьнца. Нагахь xlapa 
цигахь а иштта майра хилахь, кхуьнца муьлххачу 
экханна т1аьхьавала мегар ду. Майралла ю эрехь 
коьртаниг, — бохуш, къамеле велира Макшерип.

— Ткъа жигаралла?
— Изий, ницкъий-м хьала а, охьа а оыпийц!
И де чекх муха делин ца хиира Хьамзатана. Иза 

ойланашка эхийтора кхана дог1учу дийно. Дийначу 
экханна дуьхьал х1оьттича Барзас б1окъажорна кхе- 
рара. Буьйса а наб йоцуш йоьдура. Сих-сиха аравуьй- 
луш Барзина гуобохура Хьамзата: «Ледара ма хила- 
лахь! Ххь ду хьуна вайшинна!» — бохуш, эр хьеста а 
хьоьстуш.

Шант иштта саготту волуш, Маржан а яцара наб- 
кхеташ. Делахь а, иза шен хенна д1а ца вижча, оьг1аз 
а яхана, т1ечевхира нана.

— Хьо тховса д1авижа дагахь а вуй? Сахиллалц 
иштта лела-м ца воллу хьо?

1уьйранна Хьамзат самаволуш Барза лета хезара.
— Хьо самаваьллий? — аьлла, к1анте хаттар ди- 

ра Маржана. — Ч1ог1а карзахдаьлла ма ду Барза таха- 
на-м. Садаржа доьлчахьана иштта леташ, ц1ийзаш 
ду-кх иза. Вало аса юург охьаюьллушехь, хьасте, са- 
ца мукъана а дел иза.

Эсаш т1аьхьа воьду хан а йоллу хьан хуьлуш.
Хьамзат цецваьлла вара Барзин летарх. Амма цун­

на иза мича бахьанийна лиэта хаьара. Селхана санна, 
ша талла дигаре сатеснера цо. Цу т1е, сарахь дузоза, 
меца а дара иза.

Хьамзат араваьлча кхин т1е а карзахделира Барза. 
Хьаьстича а г1уллакх ца хуьлура. 31енера дала rlep- 
таш, т1ехьарчу когаш т1е а х1уьттуш, д1адетталора. 
Кхин иза саца а ца тигна, к1арий чу доьллира Хьамза­
та...

Делкъанна Хьамзат х1ума яа веъча, Маржана эли- 
ра: «Сихха х1ума а яий, Барза а эций, Маки волчу 

rlyo. Хьоьга хьоьжуш 1ийр ву ша аьлла цо. Со rlyp ю 
Саь1идаца эсий дажо».

Хьамзат кхин х1ума юуш ца 1ийра, цкъа-шозза ме- 
жарг а кхаьллина, араиккхира.

Макшерип кичча 1еш хиллера. Хьамзат Барзица 
уьйт1а кхочуш, коча тесна шалгу-топ а, юкъах rlan а 
йолуш, араваьлла, шен буьйнара таллархочун ижу чу 
тосу бой Хьамзате а кховдош, вистхилира иза: «Эхь 
ду-кх Барзина, вайшинга цо xlapa яьсса ц1а яий- 
тахь», — аьлла.

Макшерип хьалха а волуш, новкъа велира жима 
ши таллархо. Эвлаха ваьлчахьана бехачу лома юххе 
кхаччалц д1айоьдура колхозан хьаьжк1аш йийна аре. 
Ломана гергахьон йолчу майданашка буьйсанна хьаьж- 
к1аш яан марзделлера цхьа ши да1ам. Уьш 1ен меттиг 

** хаьара Макшерипана. Цига ваха новкъа ваьллера и 
шиъ. Хьаьжк1ашна гуотесна, хьаьвзина ваха везаш 

"• бара некъ. Шарал бахбелира иза Хьамзатана. Цунна 
лаьара сихха кхочучу д1а а кхаьчна, Барзас да1ам ло- 
цуш ган. Дозалле хьежара иза, ша хала юхаийзош, 
сецош далочу Барзега. Цо, корта а ойбий, д1асахьийсо 
сирла б1аьргаш, цкъа т1е х1иттина экха гена г1уьйриг 
ца хиларх х1инца тешара Хьамзат.

Бехачу ломах охьадог1уш, текхна басош а йолуш, ( 
цхьа дукъ дара. Оцунах хьала и шиъ леташ, деана нис- 
са хьалха, итт-пхийтта метр бен гена хир доцуш, лу 
хГоьттира схьа.

Щеххьана адамаш гича доьхна, ша долччохь когаш 
а бетташ, д1аэккха дага ца дог1уш, детталора иза.

Иза кхеро, Макшерип топ кхосса дагахь хилира. 
Юха а, ца кхуссуш топ охьа а ерзийна, вела -а велла, 
вистхилира иза цуьнга: «Д1адада сихха, тхоьца Барза 
дуй ца хаьа хьуна?»

Шен ц1е йоккху ма хеззинехь, ц1еххьана д1акхос- 
саделла Барза Хьамзатан карара делира. Эцца т1екхет- 
тачу Макшерипа иза катоьхна схьалецира. Оцу мино- 
техь лу-м, мох санна, къайла делира.

Барза, иза экха дуй ца хууш, 1ийра юьхьанца цунна 
т1е ца кхоссалуш. Ткъа лун х1инцца динчу ц1ечу эсах 
д1адаккха х1ума дацара...

Ши таллархо цигара жимма дукъаца хьала велира. 
Дукха лакха и шиъ валале, цуьнан басошца д1адоьр- 
зуш цхьа некъан гечо дара. Цу т1ехула д1а а вахана, 
цхьана т1улган ринжи юххехь сецира xlapa шиъ.

— Х1инца хуур ду-кх вайшинна, Хьамзат, Барза 
муха пхьу ду! — аьлла, шегара топ ринжаца д1а а 
х1оттийна, ваба а г1ортийна, ринжаца лаьтта цхьа 
экъа схьахерйира Макшерипа. Пехь, бертал а воьжна, 
стаг чу вер волуш, хьех гира Хьамзатана.

«Х1окху чохь ю-кх хьуна, Хьамзат, и гаур. Нагахь 
Барзас чу а даьлла аратасахь, вайшиннан керахь а 
хирйолуш. Кочара з1ен д1а а йоккхуш, кечдел хьайна 
иза, ас лелориг ца гойтуш, дуьхьал а х1отта. Иза хье- 
ха чу даьндолу амал ян воллу со».

Макшерипа ша леррана оцу г1уллакхана деана 
жижиган цуьргаш тесира хьехан берте а, чу а. Юха, 
Хьамзате хьехан берте а даладайтина, д1ахецийтира 
Барза.
22 20 агГо

Селхана дуьйна дуъчух бат тохазчу Барзина, хье­
хан берте ма кхеччин, жижган хьожа кхийтира. '

Лаьттаца-а, хьожа йоккхуш, жижган цуьргаш 
т1аьххье хьехан чоьхьа делира иза.

— Х1инца ладуг1уш хила хьо, Хьамзат, — аьлла, 
шен кера ваба а эцна, хьеха берте д1ах1оьттира Мак­
шерип. Ши-кхо минот хан яьллера Барза хьеха чу 
даьллачул т1аьхьа... Х1инццалц схьа я «хьап» а, я 
«1анц1» а дацара Барзин схьахезаш.

Макшерипана а г1ехь дага х1уманаш даьхкира оцу 
хенахь:

«Юьхь1аьржа х1уттуш ца воллу со Хьамзатана 
хьалха? Кхечухьашхула арайолийла хилла-те цуь- *
нан?» — хеттарш дора цо ша шега.

Хьамзат а вацара ойланаш ца еш.
«Хи буха дахча санна, т1апъаьлла, д1а ма дай 

иза-м!» — делира цуьнгара, кхин са а ца тохаделла.
Оцу хенахь хьеха чохь Барзас г1иг1-г1-г1! — олуш 

санна хетаделира Макшерипана.
— Са-ц! — аьлла, Хьамзате куьйг а ластош, хьеха 

берте охьалахвелира иза.— Моха еш ду! Г1иг1 ду хезаш!
Цул т1аьхьа г1алх-г1алх аьлла, латар а долуш, 

хьаьрчира Барза хьеха чохь. Дап-дип, бохуш татанаш 
хезара х1инца цу чуьра. Дукха хан ялале дур деара 
берте.

Вортанах кхозаделла Барза а долуш, мелча ц1ен а <
хилла араедда йог1ура да1ам, Хьеха бертехь, иза ара- 
оьккхушехь, Макшерипа ластийна коьртах ваба туьй- -*
хира цунна. Цо тентиг яьккхина охьакхийтира да1ам.

Иза охьакхетарх д1адала доллуш дацара Барза.
Ворта д1а ца хоьцуш, буьрка санна, керчайора цо да- 
1ам.

Вела а воьлуш хьоьжуш лаьттара ши таллархо Бар­
зас лелочух.

— Х1инца тоьар ду! Сацадел xlapa, ас кхунна урс

хьоккхушехь, — аьлла, да1амна т1е х1оьттира Макше­
рип.

— Гой хьуна, эр хилла даьлла Барзех! Вон дуй 
дуьххьара лаьцна экха. Дийнна уьстаг1а белча лур 
яцара кхуьнан цхьа'меже! Тховса дика кхаба мегар 
ду Барза, — бохуш, да1ам тилийна а ваьлла, ерриге 
меженаш юха ц1оки чу а ерзийна, Хьамзате жижгах 
юьззина бой коча тасийтира Макшерипа.

— Х1инца майрра Маржане галнаш е бохийла 
ду-кх вайшиннан, — аьлла, ц1а ван новкъа велира и 
шиъ, Барза т1аьхьа а х1оттийна.

Хьамзатан лер сецнера хазахетта. Хьалха шаып- 
шинна лу т1е 1оттаделлачу кхаьччи бен вист ца хшга- 
ра иза.

— Маки! — элира цо, шаыншиъ цига кхочуш, — 
Барза оцу луна чукхоссаделча иза саца х1унда дира 
ахь. Вайша иза а дийна хиллехь, кхин а дукха хир 
дара вайн жижиг.

— Лунаш к1езиг ду вайн махкахь, Хьамзат. Цул 
сов шен са ч1ог1а дезаш экха а ду лу. Барзига иза ла- 
цалур дацара. Цунна т1аьхьа далийтанехь, тховса а 
вайшиннах схьакхетар дацара эр. Ткъа вайшинна да- 
1ам лаьцча тоьлаш дара, ерстана ятт1а йоллу, и пекъ- 
ар лела а дитина.

Ши таллархо ц1а кхечира. Йоккха еш дуьхьал а 
яьлла, мара воьллира Маржана к1ант. Лула-кертара 
бераш а, баккхийнаш а баьхкира сирачу да1аман 
ц1окане а, жижге а б1аьрг тоха. Дукха хан ялале, 
да1аман жижигах буьззина яй оьллира Маржана. 
Б1аьрмециг яцара иза тховса, тойнехь санна, шорта 
дара жижиг. Суьйранна, массо д1а а вирзина, шаьш 
дисча, хьехар деш яра Маржан к1антана:

— Дика хета суна, хьо талла 1емаш. Иччархо 
санна, топ нийса тоха 1ама веза. Гуьйре йоьлча, дала 
деззачу эсий д1аделла ваьлла, сих-сиха хир ю хьан

талла воьдийла. Цкъа х1инца эсий ду ахь 1уналла 
деш, церан терго яр а, тидам бар а хьуна т1ехь ду. 
Дикчу ц1арца чекхдаккха деза ахь и хьайн декхар, 
кхидерг т1аьхьа а теттина...

4

Т1екхечира дукха сатийсина, синкъераме де! Де- 
лахь а, жим-т1ама саготту вара Хьамзат. Иштта г1ий- 
ла к1ант хиларо даккхий синош дахийтора Маржане 
а.

Тахана Хьамзата а, Саь1ида а воккхучу 1уьне эсий 
д1алун де дара. Цу т1е уьш д1алучохь хир волуш пред­
седатель а вара.

«Х1ан-х1а, вон х1умма а лорур дац! Тхаыншиннан 
ницкъ ма кхоччу эсий дика кхио г1иртина тхойшиъ»,— 
бохуш ойланаш йора Хьамзата а, Саь1ида а. Х1етте а 
дог паргГатдаьлла, са ца къералора.

Шуьйрачу дохнан фермин кертахь д1ах1оьттина 
бара эсийн бажа. Дилхана горгделла церан баккъаш, 
чо баьккхича, хьакхар а дер долуш дара. Цхьаъ ву- 
кхунах къасталур доцуш хьийкъина, таза, дика 1у- 
нал деш кхиийна дара эсий.

Амма колхозан воккха 1у Бок1у лерана хьежара 
эсашка: б1аьргаш, лергаш, цергаш, ма1анийн юьхьи- 
гаш — и дуьхе ца воьдуш х1ума ца дисира. Юха, бу- 
къа юккъе куьг а те1ош, когийн ницкъ зен вулура 
иза...

Т1аьххьара эсашка хьаьжна ваьлча, шен 1аьржа 
ши мекх а тодина, вистхилира: «Хьамзат, Саь1ид тох- 
ка дика кхиъна дара шуыпиннан эсий, х1окху ша­
ра...» — Х1окху шара аьллачохь, соцунха хилла, ци- 
гаьрка а, сирник а яккха кисана кхевдира иза.

Хьамзат 1адийча санна лаьттара. Саь1ид, корта охьа



а бахийтина, г1ожца лаьттахь сизаш дан волавелира. 
Эсий д1алучу хьажа веанчу Макшерипана, хьалхен- 
гахь ца йог1учу кепара йовхарш яьхкира.

Бок1ус, цигаьрка а латийна, паргг1ат шен дош 
чекхдаьккхира: «Х1ок5Гу шара стохкачул а дика хе- 
та суна шун эсий. Дилхана а, дог1машна а тоьлаш ду 
xlopin стохкалерачел. Со реза ву, Хьамзат, хьуна а, 
Саь1идана а!»

Эццахь вистхилаза ца 1авелира Макшерип: «Бакъ- 
лоь хьо, Бок1у! Аьлхан т1ехь зингат стигалара 
хьаьжча а къаьста бах лечанна. Оцул а хала ду дика- 
чух тоьлаш дерг къасто. Хьуо дохнаца кхиъна хиларе 
терра, хьайн б1аьргаш сирла дуйла хаийтин ахьа 
тхуна».

Юха, председатель волчухьа а вирзина, т1етуьй- 
хира ц о : — Воккхачо а йийр яц дохнан терго кхин ди­
ка. Аьхка малх бохбелча, эсий к1ел х1итто дика кер- 
тан го а баьхьна, т1е шач а тухуш, беда бира кхар- 
шимма Хулхулон дежийлашкахь. Эсий экам ца кхи- 
орхьама, шелйиний бен ца малайора царна шура. И 
шелъян оьрнаш а, шаышниъ дага а ваьлла, дехира. 
Иштта ши 1у ву xlapa шиъ. Резахила мегар ду шина 
к1антана! — аьлла, цу шиннах дозалла деш, массаьр- 
га а д1асахьаьжира иза.

— Дийца а ца оыпу, башха кхиийна эсий-м! Хьаьн- 
гара 1емана шуьшинна иштта дика 1уналла лелон аьд- 
ла, забарен хаттар а деш, вистхилира председатель.

Хьамзата эхь хета-аш, ойла а йина, жоп делира: 
«Тхаыншиннан белхан план тхаьшшимма х1оттайора 
охашимма. Юкъ-кара Макис а, нанас а, зоотехника 
а хьехамаш бора».

— Дика rlo лаьцна ашшимма колхозан. Правленес, 
баркалла а кхайкхош, мехалчу совгГатца декъалво 
шуыпиъ. Х1инца дешаран шо т1екхечин шуьшинна. 
Цигахь кхин а толалаш!

Ког лаьттах ца кхетара председателан оцу деш- 
наша пелхьуоваьккхинчу Хьамзатан, фермера ц1а 
вог1уш. Маржанна а боккха кхаъ хилира к1ентан ха- 
захетарх. Хьамзат эсий д1аоьцучохь хилла къамелаш 
дийцина ваьлча, ела а елла, Маржана элира:

— Шуыиа бен воцуш леллехь иштта хестор дацара 
шун эсий а, цуьнга хьаьжжина бен хир дацара бел- 
хан сий а. Цундела дира ас шуна шен хеннахь хьехар. 
Х1инца rlo хьо наг-наггахь Макица талла. ТТаьхьа, 
хьайна талла 1емача, и цхьаьна воцуш а лелар ву хьо...

Д1адоладелира дешаран шо. Хьехархочунна хьал- 
харчу деношкахь дийцира Хьамзата «Хан тоьхначу 
гоьлах» шена карийначу экъанах а, цунна т1ехь долчу 
йозанах а лаьцна, иза ша тетрада т1е схьа ма эццар, 
цунна ган а гойтуш.

Хьехархочунна а юьйцу хезна хиллера «Хан тоьх­
начу гоьлан» истори, делахь а цунах билггалх1ума 
ца хууш, тидаме эцна ца хиллера.

— Грозни — г1алахь йолчу Нохч-Г1алг1айн истории, 
меттан, литературан 1илманца талларан институте 
дахьийта деза ахь xlapa тетрадь. Макшерипан дийцар 
а, экъа яьлланчу меттиган сурт а ма-дарра яздина юх- 
хе а тесна,— аьлла, т1едиллира Хьамзатана хьехархочо.

Шолг1ачу дийнахь почте заказной доккха кехат 
делира Хьамзата институте дохьуьйтуш.

Иза шен метте кхаьччахьана, жоп мацца хилчи а 
тоуьйтур долуш вара Хьамзат.

Дешаран массо де цхьацца керлачуьнца, цхьацца 
халонца, хаза хеташ а, сингаттам хуьлуш а д1адоь- 
дура. XIop 1уьйранна барх1 сахьт долуш школехь хи­
ла дезара. Хьамзатан самукъадолура керлачу пред- 
метех а, керлачу книжканех а, шена школо 1амочу 
дешарх а, дуьне довзийтарах а.

Эрна ца йойура цо школехь хан. Пионерашца сбо- 
раш еш а, шена т1е ч1аг1йинчу отрядан пенан газета

арахоьцуш а хьийзара, мукъа ца дохуьйтора бор- 
х1алг1ачу классан дешархочо цхьа де а.

Цуьнга терра дика хаьара, хан т1екхаьчча сада1а 
а: исбаьхьаллин литература йоьшура, кино хьожура, 
боларахь д1аоьхура денош.

Наггахь д1авуьжчу хенахь дагайог1ура Хьамзата­
на ша эсий дажийна Хулхулон тог1еш а, чайнан хьо­
жа етталу токхечу цанийн аренаш, хецца ног етташ, 
ламанах охьауьду шийла шовданаш...

Гуьйре д1айолуш шелъяла йолаелира. Пора а ди­
на, когаш к1ел дека доладелира латта. Дукха ца 1еш 
доккха ло диллира.

Борх1алг1ачу классан дешархоша каникулаш йола- 
елча «Чермойн лам т1е» жалелорхой болчу хьошалг1а 
баха сацам бира. Цигахь жа кхобуш ферма яра колхо­
зан. 1ушна еша яхьа книжканаш а, журналаш а гулдан 
долийра. Самодеятельни коллективо кечъян йолийра 
шен концертни программа.

Походе бахка лууш хьаьвзира 5-чуй, 7-чуй клас- 
сашкара дешархой а.

Делахь а, некъ муха хир бу ца хууш, аьрхо дара 
массеран а лаам кхочушбан. Ворх1алг1ачу классан 
дешархошна бен бакъо ца елира походехь да- 
къалаца.

Лахарчу классашкарчу берашна кхин г1уллакхаш 
дара садо1учу ханна билгалдина: охьанехьа салазаш 
хоьхкучийн къастам бар а, шашканех, шахматех лов- 
зу говзанчаш харжар а. Д1аяхьа езаш яра дешархойн 
цхьацца конкурсаш а, экскурсеш а.

Иекхечира походе боьлхун де. Хьамзата шен на- 
къостийн лаам кхочушбеш, шайца дига Барза а кечди- 
нера.

Жа-1уйн метта-мотт болчу гонд1ашкахула пхьа- 
галш хуьлу бохуш хезнера берашна.



5

Походе кечлучу муьрехь мукъа бацара дешархой. 
Массарна а лаьара колхозан 1уша баркалла эрриг по­
ход вовшахкхетийла.

Коьрта долчу декъана каникулаш йолалуш кечам 
хилла белира дешархойн, тоьъарг княжканаш а, жур- 
налаш а гулделира, самукъадаьндоллучу кепара кон- 
цертни программа а нисъелира. Дика rlo лецира ко­
манда вовшахтухуш комсомолан райкоман белхахо- 
ша а. Спортивни яйн бедар а, пондарна оьшу цхьацца 
х1уманаш а гулъелира церан г1оьнца.

Билгалдинчу дийнахь, хьехархоша походан марш­
рут а х1оттийна, командана хьалха валан школан пио- 
нерийн вожати волу Салман а хаьржина, новкъа бев- 
лира дешархой.

Кестта, Хулхуло ламанах охьакъаьстачу боьра 
кхечира кегийрхой. Кхузахь команда к1еззигчу хан- 
на саца а йина, къамел дира Салмана: «Лам шен амал 
йолуш бу, мичча хенахь а, к1ентий! Къаьеттана буьр- 
са хуьлу цуьнан хьелаш 1ай. Бай низам долуш хила 
деза, муьлхха киртиг т1ех1оттарх цхьа а воха ца ве- 
за, цхьаьний вовшашна rlo дан кийча хила деза. Цу­
нах кхетий шу?»

— Кхета!
— Иза дика хета суна. Делахь, дуьйлало вай? — 

аьлла, берашна хьалхавелира Салман.
Ахках а яьлла, деттачу лайлахула, бай— й т1ехула 

дахкаран ,к1ур а хьийзаш лаьттачу ломан ирхонах 
нийса мог1а хилла, хьалайолаелира команда.

Массо а дог-ойла анаелла вара юьхьарберзийна 
некъ кхочушбан.

Хьамзат Барза юххе а лаьцна, Салманна т1аьхьа- 
х1оьттина воьдура. Цунна т1аьхьа Саь1ид вара. .

31



Къамелаш дойла яцара накъостийн, некъ беха а, 
хала а хир болуш бара. Саь1ид цкъа-м хилира Хьал{- 
зате вист:

— Д1а а хеций, шен лаамехь даийтахьа Барза, — 
аьлла.

— Х1ан-х1а! Цхьанхьашха д1аг1ур ду, лар ма туоса- 
елли! Вай кхочучу д1акхаьчча довллалц, иштта юх- 
хехь бакъахьа ду, — элира Хьамзата, саца а сецца.

Морсачу лайно, сиха бохучу когаш к1ел аталуш, 
ирчу цергаш юккъехь шекаро санна, г1арж дора.

Йол-Йолуш ломан даккъашка елира к1ентийн то- 
ба. Х1инца беш болу некъ охьанехьий, ирхнехьий, 
г1ожмаш т1е а тийжаш, бан дезара церан. Цу т1е, дохк 
а дара т1ете1аш.

Хьалха воьдучу Салмана, сих-сиха компаса т1е а 
хьожуш, некъан таллам бора.

Кхо сахьат дара лома т1е бевллачул т1аьхьа цара 
некъ бен. Х1етте а, адам дехаш меттиг ца 1оттаеллера 
х1инца а.

Дикка некъ бинчул т1аьхьа, берд болчу цхьана 
ломан йисте кхечира уьш. Салман, карта охьа а дил- 
лина, шаьш кхаьчна меттиг муьлха ю къасто вуьйли- 
ра. Цунна гуобеш т1ех1иттира кхиболу некъахой а.

Салман вист ца хуьлуш ши-кхо минот д1аелира. 
Иза вист ца хиларехь, команда тилаеллачух тера да­
ра. Делахь а, цхьа а воьхна вацара. Цхьаммо ца боху- 
ра: «Юхъхьа баьлла некъ бу». Мелхо а, буьрсачу ло- 
мо самукъадаьккхина къамелаш дара берийн деш.

Салмана, карти т1ера хьала а таь1на, хаам бира 
команд'^:

— Вай жимма некъах тилла, амма дукха нацкъар 
ца девлла. Xlapa вай т1енисделларг «Чермойн ломан» 
къилбехьара, «Зуьрха» боьдучу некъан йистера берд 
бу. Кхунна хаъал аьрру arlop а таь1аш, х1окху ду- 
къах хьаладовла деза вай. Кхузара дукха гена боцуш

бу, суна хетарехь, «Горгачу ирзе» боьду некъ а. Оцу 
новкъа девлича вай 1ушна т1е кхаьчни а ду. Же, к1ен- i 
тий, 1ечохь дац г1уллакх! Х1инца дохк а ю ийалуш, 
дарц дала доллий-те моьтту суна, вайна оьшуш санна!

Сихха г1аьттина хьалха а ваьлла, хьалаволавели- 
ра Салман.

Некъ юха а юьхьарлецира некъахоша. Лакхенга 
мел г1оьртин мох, дайн xlo а детталуш, сиха хьекха 
белира. Стигал, юкъ-юкъа бода а х1уьттуш, кхола йо- ,
лаелира. Дукха ца 1иэш, лайн чимаш хьийзон девлира 
лам т1ехула. Некъахошна т1етт1а нуьцкъала юьйлура 
х1инца ломан даккъашца уьду механ тулг1еш. Массо 
а тасавелла, хала воьдура царна дуьхьал а, пурх а. <

Делахь а, и хала некъ беха бан ца дийзира церан.
Кестта Салман, Хьамзат нийсачу некъа т1е кхечира.

Цигахь накъостий вовшах а кхетийтина, Салмана 
юха а таллам бира шаын т1ех1иттинчу некъана. Ко­
манда бакъхьарчу некъа т1е яьлла хиллера.

— Карти т1ехь ас билгалйина меттигаш ю х1ин- 
ца вайна дуьхьал х1уьттурш, х1инца гена даха ца 
деза вайн, жимма тохаделчахьана, д1акхочур ду, — 
элира Салмана, накъостий иракарах1иттош. Некъа- 
хойн дегнаш декхаделира оцу хаамах, к1адбалар д1а 
а дайна, болар чехкаделира.

Шерачу ломан буьххьехь, махо т1аьхьашха д1а а 
туьттуш, ло доцчу новкъа атта бора некъ. Накъостех 
ца хедара т1аьхьависинарг.

Салман даима хьалхаваьлла вог1ура. Щеххьашха 
соцунха хилира иза. Цуьнца сацавелира цунна 
т1аьхьавог1у Хьамзат а.

— Ладог1ахьа! — элира Салмана. Механ чехкал- 
ла лаг1 мел елин а, ломан кийра бегалуш, тамашийна 
татанаш хезара юххехь. Кхиболу накъостий а сев- 
цира царшинна гонд!а. Массо а лерг диллина, сема 
б!аьрг кхерстон велира цкъа 1аржлуш, юха серла-

юьйлуш лаьмнийн кортошца д1аоьхучу дорцан тул- 
г1ешка. Дукха ца 1еш цхьа кол уьстаг1ий девлира гу- 
чу. Походан командны некъ а хадош, т1ехлилхира 
уьш. — Цхьа1-м ду xlapa!— цецвелира Салман.— Берза- 
лой ю те царна т1аьхьа евлла?

— Чехкачу мохо жах а хадийна тнладелла доьл- 
ху. Цхьана к1аг чу нислахь дорцо х1аллакднйр ду-кх 
уьш. Совцаде вай! — элира Хьамзата, Салманна хьалха 
а волуш.

Цхьана минотехь гатесна уьстаг1ашна хьалхалил- 
хира кегийрхой. Уьш юхадерзийна бовлуш, царна 
т1аьххье кхин ж1уга а елира уьстаг1ийн гучу. Уьш а 
совцийра кегийрхоша.

Дукха хан ялале царна т1екхиира ерриг юьхь- 
б1аьргаш шайша а юьзна, уьстаг1ашна т!аьхьа хил­
ла 1у.

Царна т1аьхьаидда са а хаьдда, мохь биттина йиш 
а хаьлла, г1елвелла вара иза. Цо дийцира кегийрхош- 
на шена хилларг:

— 1уьйранна екхна йолуш, дажон маьлхан баса 
даьхнера аса xlopui. Делкъал т1аьххьа мох, дарц а 
даьлла, цамоьттинарг хили-кх. Со xlopui ферме дига 
г1ертара, ткъа кхара, моха дуьхьал а дирзина, аьл- 
ларг ца дора суна. Х1инца аш rlo ца дахь, дарцо дой- 
ур ду-кх сан xlopni. Х1окху къематехула стенга да­
ха девлла шу?

— Тхо ца девза хьуна, Гуьрса? — аьлла, 1уьнна 
т1еволавелира Хьамзат.

— Ой, Хьамзат, хьо вац xlapa? — цецвелира 
Гуьрса.

— Ву дера-кх! Соьца берш а бу вайн колхозера. Шу 
долчу дог1уш дара тхо-м. Х1инца, хьо хьалха а валий, 
некъ а гойтуш д1аволало. Оха уьстаг1ий т1аьхьадалор 
ду хьуна, — элира Хьамзата Гуьрсега.

Накъостий резахилира Хьамзата аьллачунна.

— Шу т1е ца 1отделлехь ас х1ун дийр дара кхар- 
на! Ма гГуллакх до аш суна. Соьга-м догдиллийтинера 
шуна кхара. Билггал дойур дара сан xlopui, тховса 
т1аьхьадиснехь, т1е со суо дийна вуьсий а ца хаьара. 
Жоьланаш-м гена яц тхан! Дуьло х1ета!— аьлла, хьал- 
хавелира Гуьрса.

Кхин некъан хьовзам ца хуьлуш, маьрк1ажан бо­
да къовлалуш, жоьланашка кхечира уьш. Жа шен 
жоьли чу а дерзийна, Гуьрсица 1уйн х1усамашка баьх- 
кира кегийрхой.

Цхьаболу Туй х1инца а Гуьрса лаха бахана ц1а 
берзаза хилира. Уьш а дукха ца хьелуш ц1а баьхкира 
кхеран лорах. Хьешашна дика кхача а х1оттийна, са 
а да1ийтина, цхьана х1усаме гулбелира колхозан жа- 
лелорхой а, церан доьзалш а. Массарна а лаьара кер- 
лачуьнга ладог1а а, самукъадаккха а.

Дикка хеттарш а, къамелаш а хиллачул т1аьхьа 
Салмана хаам бира: «Х1инца нохчийн а, г1алг1айн а, 
иштта кхечу къаьмнийн а эшарш а локхуш, хелхарш

деш, концерт х1оттайо шуна хьешаша!»
Ч1ог1а синкъераме д1аяхара концерт.
1уша а ца дитира шайна т1ехь хьешийн декхар. 

Даьхнилелорхошлахь хиллера дика хелхабевриш а, 
пондарчаш а, иллиалархой а...

Арахь х1инца а хьоькхуш дара дарцций, моххий. 
Чохьболчара тергал а ца дора уьш. Буьйса юккъе йоь- 
душ бен ца буьйхира синкъерам д1а.

, Шолг1а де декхна а, хаза а деара. «Горга ирзо»
гонд1а нилха, кегий акхарой юккъе лечкъаш хьуьнан 
кондарш а йолуш, талла бег1ийлечу меттехь хиллера. 
XIop куллах бохург санна, карайора кхузахь акха ко- 

* тамаш а, пхьагалш а.
Цхьана хенахь толлуш лелла хиллера Гуьрси а. 

Кегийрхощца эр ма гиннехь, деза г1уллакх карладели- 
ра цунна.



— Шентий, эр дац шуьца? — цецваьлла хаттар 
дира цо Хьамзате. — Даьдаларг я1, ма г1уллакх хир 
дара вай талла дахча! — т1е а тухуш.

— Мегар ду иза-м! — элира, дика са а даь1на, 
резаболчу кегийрхоша.

Гуьрса хьалха а ваьлла, цхьана хотешла охьабев- 
лира уыи. Цунна йистехь саца а сецна, Гуьрсис хье- 
хар дира, мила мичхьа д1ах1отта веза, хьан х1ун дан 
деза, дуьйцуш.

Таллар д1адоладелира.
Кегийрхой хоти чохь бекъа а белла, вовшашца 

къийсалуш маьхьарий детта бевлира, к1ел хаан ва- 
ханчу Гуьрсиний, Салманний т1е экха къехкош.

Царшинна гена воццуш Барзица к1ел Хьамзат а 
хиира. Хоти чуьра, дагахь а ца хилла, ши цхьогал ик- 
кхира ара. Салманна юххехула чекхдолуш доллура 
и шиъ. Хьалхадог1учу тоьллачу цхьогална топ хьа- 
жийра Салмана. Иехь боларна лаг1делира иза, делахь 
а охьа ца дужуш, таллархочун топ кхин ялале коьл- 
лаш юкъа дирзира иза. Хьамзата хьем ца беш Барза 
хийцира цунна т1аьхьа. Мекарниг гена ца далийтира 
эро. Хьакхийна, лерга юххера лаьцна, сацийра цо 
цхьогал. Шолг1аниг Гуьрсин тоьпан 1алашоно а 
ца далийтира гена...

Цуьнан ч1ог1а самукъадаьллера шайн хиллачу 
аьттонах. «Иштта хуьлу дика таллархой вовшахкхет- 
ча. Вай кхин а гойтур ду тахана ваыпкара хьуь- 
нарш!» — бохуш, дозаллаш дора цо кегийчу таллар- 
хошна хьалха.

Гуьрсин хазахетарх воккхавеш, Хьамзата хаттар 
дира цуьнга:

— Ткъа, вайн эр муха хета хьуна, воккха стаг?
— Дика хета. И доцург xlapa гаур схьалаца ла- 

рор а дацара. Тоьпо башха х1ума дина а ца хилла

кхунна. Дика к1ант, эр иштта дика 1амийна, 
хьо а ву! Зен ца дов доггах хьегна къа а. Хаалаш 
и, бераш!..

в

Талла лелачохь дацара Хьамзатан г1уллакх. Де­
шаран шо чекхдолуш лаьттара. «Ширандийнахь му- 
къана а ваг1ахьара хьо», — олий, хьовзавора иза на- 
къосташа.

— Х1ан-х1а! Дош хир дац цунах! Барза дерстина, 
талла догдог1учохь дац иза х1инца. Гурахь ца1 дийр 
ду вай! — т1е ца товра к1ант.

Дуьззинчу дешаран шарахь 1амийнарг карладок- 
кхуш, мукъа вацара Хьамзат. Цхьа а тема яцара 
программаш т1ехь иза ца кхеташ. Массо а четвертехь 
дика хууш чекхваьллера xlapa. Делахь а, экзаменаш- 
на дагахьбаллам ца хирриг кечвала лаьара дешархо- 
чунна.

Тахана а, х1инццалц санна, хьалххе школе ваха 
аравелира иза. Ша карладаьккхинарг школан гайтаман 
пособиш т1ехь ч1аг1деш 1едал дара цуьнан денна.

Къегана малх а хьаьжна, самукъане яра б1аьсте- 
нан 1уьйре. Де а дара декхна, хаза хир долуш. Цхьана 
минотана деган хьагам хилира Хьамзатан шен хьо- 
мечу Хулхулон тог1ешка б1аьргтоха: «Ма исбаьхьа 
хир ю уьш х1инца, сенъяла а йоьлла, бес-бесара зезагаш 
лепаш малхехь.

Школе боьрзучу некъа т1е иза кхочуш, хьалхаш- 
хула, боккхачу новкъа лагГьелла-а машина елира 
т1ех, цкъа а цунна ца гина нах а т1ехь. Коча тийсина 
турмалш а, фотоаппараташ а гира Хьамзатана цаьр- 
гахь. Къоьзана-1ам т1е сакъера боьлхуш хила мега 
уьш, бохург дагадеанера цунна. Юха к1иранде гергахь 
дацаран ойла а йина, д1аволавелира школа йолчухьа.

Шолг1а урок чекх а яьлла, перемене араволуш, де­
журные хаам бира Хьамзате: «Директора кхойкху 
хьоьга!»

«Х1ун хилла те, стенна кхойкху те соьга?» — ша 
шега а хоьттуш, г1ехь воьхна-а не1арх п1елг а тоьх- 
на, директоран кабинета чоьхьа велира Хьамзат.

Хаза кечдинчу ц1а чохь директор а, цуьнца кхин 
цхьа хийра стаг а вара.

— Xlapa ву-кх тхан Хьамзат! — элира дешархо- 
чунна цавевзаче директора.

Хьамзата, маршалла хоттуш, корта та1ийра и вол- 
чу arlop. «Цхьанхьахь суна ган-м гина, кхунах тера 

V- къежъелла маж а йолуш, б1аьргех куьзганаш дохку
стаг! Мичахь дара иза? Х1ан! 1уьйранна новкъахь!..» 
Шена дуьхьалкхетта машина дагаеара Хьамзатана.

— Охьахаал, Хьамзат! Абдулхьамид лаьррана 
Грознера дуьйна хьоьца г1уллакх долуш веана, — эли­
ра директора.

Хьамзат, эхь хеташ, озавелла-а, шена юххерчу 
г1анта охьалахвелира.

Хьешо шен кехатийх юьззина йолу папка схьа а 
йиллина, цу чуьра цхьа кехаташ кера а эцна, Хьамза- 
техьа а вирзина, к1еда-мерза хаттар дира:

— Ахь даийтарий тхоьга экъан т1ера схьаэцна йо- 
за дохьуш кехат?»

— Даийтира! — элира Хьамзата, ладоьг1на-а. 
«Хан тоьхна гола» дага а еана.

— Оха институтехь таллам беш ду и йоза. Мак­
шерипан дийцарца доза доллуш, цхьана адамашна 
кхерам туьйсуш яздина а ду цуьнан цхьадолу дешнаш. 
Схьахетарехь, нохчийн ширачу тайпанашха наха яз­
дина куц х1уьтту иза. Ткъа цуьнан яздар Гуьржийн 
меттан йозанца ду. Иза ч1ог1а мехала керла х1ума ду 
историкашна. Цо гойту вайн къоман кхолладалар ге- 
нахула леха дезаш цахилар, вай 1аьрбашха схьадевл-

ла бохург молланаша шайна лууш даржийна хетало.
Оцу йозанан таллам кхачо йоллуш чекхбаккха i 
оыиуш долчунна т1аьхьакхиархьама, и экъа ган 1ала- 
шо йолуш даьхкина тхо. Тхоьца цига ванза вер вац 
хьо.

— Урокашна х1ун дан деза ас? — аьлла, дика 
шовкъ йоцу-уш, жоп делира Хьамзата.

— Тахана юкъахюьсурш-м к1езиг урокаш яра 
хьан. Ткъа кхана хьо хьала а, охьа а школехь хир 
ву! — шайца вар т1едожийра Хьамзатана г1алит1арчу 
хьешо.

— Borlyp ву-кх т1аккха! Ца1 санна тоьлла дешар- 
хо а, башха комсомолец а ву Хьамзат! — аьлла, цига 
вахан к1ант везийла хоуьйтуш, вистхилира дирек­
тор а.

Классехь йоккха г1овг1а елира, Хьамзата ша 1ил- 
манан нах эцна «Хан тоьхначу гоьл т1е» воьду аьл- 
ча. Хьанна луур дацара оцу тайпанчу хьешашна г1ул- 
лакх дан...

Де г1еххьа дохделлера, лома юххе а кхаьчна, уын 
машинара охьабуьссуш.

— Хьуьлларчу гоьлах ю-кх и экъа! Хала-м ду 
цунна т1е кхача! — элира Хьамзата хьешашка.

Кхочур дара вай цунна т1е-м! — аьлла, дешархо- 
чунна жоп а луш, б1аьргех дохку куьзганаш а тоди- 
на, ломах хьала б1аьрг туьйхира Абдулхьамида.

Ирхоне кхаьчча, Хьамзат хьалхавелира. Сих-сиха 
юха а хьожуш, хьешашна ког соцу болу киртиг а гой- 
туш, хьалэхара к1ант. Цунна гечо девзаш хиларна, 
хьем-хьовзам ца хуьлуш гоьле д1акхечира уьш.

— XIapa ю-кх и экъа! — аьлла, тасавелла цунна 
т1е а ваьлла, корсам т1ера охьа а тесна, йоза гучудаьк- 
кхира Хьамзата.— Хьуьлла х1инцца rla далатохаделла 
лекха поп гой шуна? Иза дуьххьара талла 1емаш, 
Барзас эккхийна саллар т1е даьккхина поп бу шуна.

__  Хьенан ДУ и Барза? — цецваьлла-а, хаттар ди-
Ра Абдулхьамида дешархочуьнга.

Хьамзат цкъа эхь хетта ц1ийвелира, юккъехула 
ша Барза хьахадарна, юха а вистхилира:

__ Сан дара иза-м. Х1инца дика толлуш эр хилла
цунах. Ас вай ц1а кхаьчча, лаахь, гойтур ду шуна 
иза-м.

— Мегар ду! Мегар ду! — элира Абдулхьамида, 
шена гонд1ашха б1аьрг а кхарстош.

— Цхьана хенахь чарташна т1улгаш дохуш мет­
тиг хилла куц ду xlapa, — аьлла, куьг хьажийра цо 
лекха а, лоха а басешца 1охкучу экъанийн терхешка.

— Стенах хаьа хьуна? — аьлла, хаттар дира цуьн­
га шина накъосто.

— Х1окху терхешка хьаьжча хаьа-кх. Цхьатерра, 
шера хир яра басе, маь1-маь1нера экъанаш кхузара 
яьхна ца хилча, схьахетарехь.

— Кесталха яьхна аьлла хетий хьуна уьш?
— Ца хета! Xlapa истанг хилла лаьтта корсам ца 

го шуьшинна?
— Цу т1ехь бакълоь хьо, — элира, корсаме _ а 

хьаьжна, хьешех цхьаммо.
— Х1инца суна rlo дел шиммо а, экъан т1е волуш. 

Т1аьххье хьала шаыншиъ вала, бег1ийла йол-йолчуь- 
ра, ас санна, экъа а лоцуш.

Синтем боцу 1илманча санна, лерана таллам бан 
вуьйлира Абдулхьамид экъанан. Цхьа а сиз ца дуь- 
тура цо накъосташна ца гойтуш. Шера, олла а елла 
лаьттачу экъанна т1ехь шаршарна кхерам боллушехь,- 
цхьанхьа волуш, вукхузхьа волуш, юх-юха хьежара иза 
куьзганчухула йозанан элпашка а, хьаьркашка а.

Хьамзате а елира Абдулхьамида турпал, метти- 
гашка б1аьргтоха.

Евза меттигаш, дуьххьара гуш санна, хазахеташ 
хьежара иза турмала. Хьалха схьаеана гуш яра, лайн

чопа санна, стоьмийн дитташа заза а даьккхина лаьт- 
та хьоме юрт. Кхин а яра цунна гонд1а ярташ. Юьрта- 
на гонд1ашха х1инцца сеньелла йог1учу арахь дежаш 
даьхний а гора. Хьалакхоьссина куй лаьтта бужур ба- 
цара церан дукхалла...

«Ма хьал долуш ду тхо, ма хьал долуш ю сан кол­
хоз», — бохуш, куралла лелхара Хьамзатан даг чу, 
цаьрга хьоьжуш лаьттачохь. Иштта ойлане вахана иза 
воллуш, Абдулхьамида шен ц1е йоккхуш хезира цунна.

— Охьадиссий вай, Хьамзат?
— Девлин вай?
— Девли! Эрна даьхкина а ца хилла. Экъа язйина 

терахь а, иштта кхин билгалонаш а евли гучу. Цара 
къастор ю хьан юрт кхоллаелла зама а...

Буьйса Хьамзатаьргахь яьккхира хьешаша. Иок- 
кхаеш, шен ма хуьллу дика кхаба г1ертара Маржан 
шен к1ентан доттаг1ий.

Барза а гира царна. 31енах а даьлла, шен дена т1е- 
кхача г1ерташ, чукхиссалора иза...

1уьйранна Макшерипах кхета дийзира хьешийн. 
«Хан тоьхначу гоьлах» лаьцна цуьнга дан дезаш 
цхьацца хеттарш х1иттинера.

Абдулхьамида, ненаца къамел деш, т1аьхьа а сец- 
на, элира:

— Дика к1ант кхиийна ахь, Маржан. Ч1ог1а хаза- 
хета тхуна Хьамзат доллучух кхета, кхиа г1ерташ хи- 
лар. Ша иштта хилар бахьанехь, вайн къоман истори 
хаарна, ч1ог1а rlo хир долуш г1уллакх дина цо и экъа 
юйла тхоьга хаийтина... Муьлха дешар ду Хьамзата 
барх1 класс чекхъяьккхича деша дагалоьцуш?

— Бежнийн лоьран деша р ду-кх! Бежнийн лор 
хилаза 1ийр вац ша боху-кх Хьамзата! Колхозан прав­
ление а бина иза цкъачунна зооветтехникуме деша ва- 
хийта сацам.

— Дика историк-ам хир вара цунах...

